
ADAPTATION OF MATERIAL IMMOVABLE HISTORICAL AND CULTURAL VALUES TO SOCIO-CULTURAL 
NEEDS (1991–2006) ON THE EXAMPLE OF THE VITEBSK REGION 

The article is devoted to the activities of local executive and administrative authorities on the arrangement and use of material 
immovable historical and cultural values for socio-cultural needs on the example of territorial and administrative units of the Vitebsk 
region. The legal field within which the adaptation and use of fixed values took place is considered. The focus is on the 
museumification of the cultural space of localities, as well as practical measures to create an attractive tourist image of Polotsk and 
Vitebsk. 

СТАРАВЕРЫ ПАЎНОЧНАЙ БЕЛАРУСІ Ў ДРУГОЙ ПАЛОВЕ ХІХ – ПАЧАТКУ ХХ СТАГОДДЗЯ:  

АСАБЛІВАСЦІ РАССЯЛЕННЯ І ДЭМАГРАФІЧНАЯ ХАРАКТАРЫСТЫКА 

У артыкуле прааналізаваны асаблівасці рассялення і разгледжаны дэмаграфічныя працэсы ў стараверскага насельніцтва 
Паўночнай Беларусі ў другой палове XIX – пачатку XX ст. На аснове аналізу статыстычных матэрыялаў вылучаны 
асноўныя месцы пражывання старавераў на тэрыторыі рэгіёна, прасочана дынаміка іх колькасці па асобных 
адміністрацыйных адзінках, прааналізаваны суадносіны гарадскога і сельскага насельніцтва, вылучаны гарадскія цэнтры 
старавераў на тэрыторыі рэгіёна.  
Ключавыя словы: стараверы, Паўночная Беларусь, рассяленне, арэал, колькасць насельніцтва, стараверская абшчына, 
дэмаграфія, этналогія. 
 

Уводзіны. З сярэдзіны ХVII ст. на тэрыторыі Паўночнай Беларусі побач з мясцовым насельніцтвам пражывае 
значная колькасць рускіх старавераў, якія эмігравалі сюды ў выніку рэформаў патрыярха Нікана. Рэгіён з’яўляецца адным з 
асноўных цэнтраў стараверства ў Беларусі. Такая сітуацыя характэрна як у мінулым, так і ў сучасны перыяд. Менавіта ў 
паўночнай частцы Беларусі знаходзіцца большасць стараверскіх абшчын у наш час. За больш чым трохсотгадовы перыяд 
пражывання на беларускіх землях перасяленцы-стараверы не толькі развілі сваю культуру, але і папоўнілі скарбонку 
культурнай спадчыны беларускай зямлі, аказалі ўплыў на развіццё мясцовага насельніцтва.  

Артыкул прысвечаны разгляду асаблівасцей рассялення і дэмаграфічных працэсаў у старавераў Паўночнай Беларусі ў 
другой палове XIX – пачатку XX ст. Менавіта гэты перыяд адзначаны наяўнасцю дастатковай колькасці статыстычных даных, якія 
дазваляюць дасягнуць пастаўленай мэты. Па больш жа ранніх перыядах такая інфармацыя фрагментарная і няпоўная. 

У беларускім народазнаўстве пытанні, звязаныя са спецыфікай рассялення старавераў у паўночнай частцы Беларусі, 
іх колькасці, арэалах пражывання, дэмаграфічных працэсах у ХІХ – першай палове ХХ ст. застаюцца да канца ня 
вырашанымі. Шэраг навукоўцаў прадпрымалі спробы даследавання асобных аспектаў гэтых праблем. У першую чаргу, гэта 
датычыцца асаблівасцей рассялення старавераў на паўночнабеларускіх землях. Беларускі гісторык А.А. Гарбацкі вылучыў 
асноўныя арэалы першапачатковага пасялення ў другой палове XVII – XVIII ст., прывёў статыстычныя даныя па асобных 
адміністрацыйных адзінках у ХІХ – пачатку ХХ ст. [1]. На аснове палявых даследаванняў канца ХХ ст. даследчыца Н.Я. 
Мініна вызначыла агульныя рысы арэалаў пасялення старавераў у межах Віцебскай вобласці [2, с. 6]. Літоўскія даследчыкі 
Г.У. Паташанка і Н.А. Марозава разглядалі пытанні рассялення старавераў на беларуска-літоўска-латвійскім памежжы. 
Гісторык Г.У. Паташанка ахарактарызаваў геаграфію іх рассялення, прадпрыняў спробу прасачыць дэмаграфічныя змены на 

Po
lo

ts
kS

U



Этнакультурныя традыцыі Белраускага Падзвіння і сумежных тэрыторый  

 

119 

працягу XVII – пачатку XIX ст. [3]. Даследчыца Н.А. Марозава вызначыла арэалы рассялення старавераў на літоўскіх і 
памежных з імі беларускіх і латвійскіх землях на аснове матэрыялаў пачатку ХХ ст., статыстычных даных і палявых 
даследаванняў другой паловы ХХ – пачатку ХХI ст. [4].  

Некаторыя даследаванні датычыліся вызначэння колькасці старавераў на паўночнабеларускіх землях. Але часцей такія 
падлікі абмяжоўваліся прывядзеннем даных па губернях [5, с. 93-94]. А ў шэрагу выпадкаў наўпрост адбылася замена тэрыторыі 
рэгіёна на тэрыторыю былой Віцебскай губерні [2, с. 7-8; 6]. Не знаходзім падлікаў колькасці стараверскага насельніцтва рэгіёну ў 
другой палове ХІХ – пачатку ХХ ст. нават у даследаваннях А.А. Гарбацкага. Навуковец прыводзіць даныя па адміністрацыйна-
тэрытарыяльных адзінках (губернях і паветах), або асобных населеных пунктах. Пры гэтым А.А. Гарбацкі спрабаваў падлічыць 
колькасць старавераў на Беларусі ў канцы 1830-1840-х гг. Даследчык прыйшоў да высновы, “што ў 1839 – 1848 гг. на Беларусі 
пражывала каля 71 тысячы стараабраднікаў. Калі выкарыстаць паправачны каэфіцыент па М.М. Нікольскаму, то колькасць 
абаронцаў старога абраду павялічыцца да 284 тысяч, а паводле паправачнага каэфіцыента Пецярбургскага статыстычнага камітэта, 
іх колькасць будзе складаць 710 тысяч” [1, с. 105]. У той жа час у якасці геаграфічных межаў Беларусі А.А. Гарбацкі вызначыў 
тэрыторыю Віцебскай, Магілёўскай і Мінскай губерняў, а таксама Новааляксандраўскага павета Ковенскай губерні [1, с. 105]. У 
гэтай сувязі трэба адзначыць, што пераважная колькасць старавераў Віцебскай губерні ўласна да беларускіх земляў не адносіцца. 
Большая іх частка пражывала ў Рэжыцкім, Дзвінскім і Люцынскім паветах (сучасная тэрыторыя Латвіі). Значная колькасць 
налічвалася таксама ў Веліжскім, Невельскім і Себежскім паветах (тэрыторыя Расійскай Федэрацыі). А як паказваюць падлікі 
другой паловы ХІХ – пачатку ХХ ст. (гл. ніжэй) доля старавераў з беларускіх тэрыторый у агульным складзе Віцебскай губерні 
была даволі невялікай. Таксама і тэрыторыя Новааляксандраўскага павета не цалкам адносіцца да беларускіх земляў. Як вынікае з 
прыведзеных даных П.І. Карэцкім [7], у сярэдзіне ХІХ ст. толькі каля трэці старавераў павета можна аднесці да сучаснай 
беларускай тэрыторыі (гл. ніжэй). У такім выпадку, калі карэктаваць геаграфічныя межы ў падліках А.А. Гарбацкага, то колькасць 
старавераў Беларусі (калі браць за аснову афіцыйную статыстыку) будзе меншай як мінімум у два разы. Акрамя таго, 
А.А. Гарбацкі ў сваіх падліках не ўлічыў старавераў, якія пражывалі на беларускіх землях, што ўваходзілі ў склад Віленскай 
губерні. А, як сведчаць крыніцы, іх колькасць была даволі істотнай.  

Вызначэнне колькасці старавераў у межах Паўночнай Беларусі, як і ўвогуле на беларускіх землях, з’яўляецца 
складаным пытаннем. Нявырашанасць яго, на нашу думку, у першую чаргу абумоўлена цяжкасцю суаднясення межаў 
адміністрацыйна-тэрытарыяльных адзінках у разглядаемы перыяд з сучаснымі межамі Беларусі. Справа ў тым, што 
большасць даных (як апублікаваных, так і архіўных) датычыцца асобных губерняў і паветаў. А так як межы гэтых 
адміністрацыйных адзінак не супадаюць з сучаснымі межамі, то і падлік такі з’яўляецца надзвычай складаным. 

Што датычыцца дэмаграфічных працэсаў у асяроддзі старавераў Паўночнай Беларусі, то трэба адзначыць, што яны 
амаль не вывучаліся ў беларускай гуманітарыстыцы.  

Геаграфічныя межы. У якасці рэгіёна даследавання выступае Паўночная Беларусь. Традыцыйна, у беларускім 
народазнаўстве пад паўночным рэгіёнам Беларусі разумеецца гістарычна-этнаграфічны рэгіён Падзвінне (Беларускае 
Падзвінне). Але з-за спрэчнасці яго межаў, як і самога выдзялення такога рэгіёна1, лічым яго ўжыванне ў дадзенай працы 
немэтазгодным. Разам з тым, паўстае пытанне аб карэктнасці прымянення тэрытарыяльных межаў Падзвіння ў 
даследаваннях этнічных груп. Справа ў тым, што гістарычна-этнаграфічныя рэгіёны Беларусі, у тым ліку і Падзвінне, 
вылучаны на аснове асаблівасцей традыцыйнай культуры беларускага этнасу. А таму прымяненне межаў такіх рэгіёнаў у 
даследаваннях этнічных груп, якія пражываюць на Беларусі (у нашым выпадку – рускіх старавераў) не будзе мець сэнсу. 
Пад тэрыторыяй Паўночнай Беларусі у рабоце будзе разумецца тэрыторыя сучаснай Віцебскай вобласці, паўночнай часткі 
Мінскай вобласці (Мядзельскі раён, паўночныя землі Барысаўскага, Вілейскага і Лагойскага раёнаў), а таксама паўночнай 
часткі Астравецкага і Смаргонскага раёнаў Гродзенскай вобласці. У межах адміністрацыйна-тэрытарыяльнага падзелу 
другой паловы ХІХ – пачатку ХХ ст. (у артыкуле гаворка будзе весціся да 1914 г.) паўночны рэгіён Беларусі будуць 
складаць наступныя тэрыторыі: беларускія землі ў складзе Віцебскай губерні (Віцебскі, Гарадоцкі, Дрысенскі, Лепельскі, 
Полацкі паветы); усходнія паветы Віленскай губерні (Вілейскі, Дзісенскі, Ашмянскі паветы, беларускія землі Свянцянскага 
павета); усходняя частка Новааляксандраўскага павета Ковенскай губерні; Сенненскі і Аршанскі паветы Магілёўскай 
губерні; Барысаўскі павет Мінскай губерні (Малюнак 1). 

 

 
 

Малюнак 1. – Адміністрацыйна-тэрытарыяльны падзел Беларусі і сумежных тэрыторый  

у другой палове ХІХ – пачатку ХХ ст. 

                                                           
1 Больш падрабязна гл. артыкул Аўсейчыка У.Я. “Да пытання аб этнакультурным раянаванні Беларускага Падзвіння” [8].  

Крыніцамі даследавання з’яўляецца комплекс статыстычных даных і матэрыялаў па стараверскаму насельніцтву ў 
вышэй пазначаных геаграфічных межах у другой палове ХІХ – пачатку ХХ ст. Вялікі аб’ём статыстычных даных па 
дадзенай праблематыцы быў апублікаваны. Сярод выданняў, якія ўтрымліваюць багатыя статыстычныя даныя, вылучаюцца 
штогадовыя “Памятныя кніжкі” і “Агляды” па асобных губернях. Пры гэтым трэба адзначыць, што ў даследчыкаў пастаянна 
ўзнікалі пытанні да дакладнасці статыстычных даных па стараверскаму насельніцтву як на беларускіх землях, так і на на 
тэрыторыі суседніх краін [1, с.99; 3, с. 271, с. 327-328; 9, с. 35]. Гэта абумоўлена складанасцю падлікаў з-за ізаляванага 
характару пражывання старавераў і мінімалізацыяй кантактаў з уладай і праваслаўнай царквой, спецыфікай міграцыйных 
працэсаў, а таксама з недасканаласцю саміх падлікаў. На апошнюю асаблівасць звярталася ўвага нават у саміх выданнях 
статыстычных камітэтаў [10, с. 126].  

Асаблівасці рассялення ў Паўночнай Беларусі. Як вынікае з адміністрацыйна-тэрытарыяльнага падзелу другой 
паловы ХІХ – пачатку ХХ ст., у паўночны рэгіён Беларусі будуць уваходзіць наступныя тэрыторыі: беларускія землі 
Віцебскай губерні, усходнія паветы Віленскай губерні, усходняя частка Новааляксандраўскага павета Ковенскай губерні, 
паўночная частка Магілёўскай губерні (Сенненскі і Аршанскі паветы), паўночная частка Мінскай губерні (Барысаўскі 
павет). Прааналізуем асаблівасці рассялення старавераў кожнай з гэтых адміністрацыйных адзінак. 

Беларускія паветы Віцебскай губерні. Вялікая частка тэрыторыі Паўночнай Беларусі ў другой палове ХІХ – 
пачатку ХХ ст. адміністрацыйна адносілася да Віцебскай губерні. У гэты перыяд губерня з’яўлялася лідарам па колькасці 
старавераў сярод іншых беларускіх губерняў. У Табліцы 1 прадстаўлены даныя аб колькасці старавераў у Віцебскай губерні 
ў другой палове ХІХ – пачатку ХХ ст. Большасць старавераў Віцебскай губерні адносіліся да беспапоўскага толку. У рэгіёне 
пражывалі федасееўцы, філіпоўцы і паморцы. На тэрыторыі беларускіх паветаў жылі і стараверы-папоўцы веткаўскага 
сагласу. Большая частка папоўцаў пасяляецца ў рэгіёне пасля двух выгнанняў старавераў з Веткі і яе ваколіц, якія здзейснілі 
расійскія войскі ў 1735 г. і 1764 г. [26, с. 47-50; 27, с. 14-16]. 

 

Табліца 1. – Дынаміка колькасці старавераў і аднаверцаў у Віцебскай губерні (1861 – 1906 гг.) 

Год 1861  1865  1882  1886  1893  1897  1902  1906  

Колькасць старавераў (чал.) 37 027 45 830 69 180 72 863 84 675 83 022 99 081 108 955 

Колькасць аднаверцаў (чал.) 3 615 3 117 3 697 4 357 5 402 * 6 888 Не прыведзена 
 

* – па перапісе 1897 г. аднаверцы прадстаўлены разам з праваслаўнымі і асобна не вылучаны  

Крыніцы: складзена аўтарам на аснове [11, с. 613; 12, с. 293; 13, с. 169; 14, с. 173; 15, с. 193; 16, с.74; 17, с. 95; 18, с. 49]. 

 

Тэрытарыльна Віцебская губерня ўключала не толькі беларускія землі (у сучасных адміністрацыйных межах), але і 

сучасныя тэрыторыі Латвіі і Расіі. Як вынікае са статыстычных даных, асноўная частка старавераў Віцебскай губерні 

пражывала якраз не на беларускіх землях. Праілюструем гэту сітуацыю на аснове даных перапісу 1897 г., якія вылучаюцца 

найбольшай дакладнасцю. Так, на 1897 г. па Віцебскай губерні налічвалася 83 022 стараверы. Пераважная большасць іх 

(60 642 чалавекі, што складае 73% ад агульнай колькасці) пражывала на тэрыторыі Рэжыцкага, Люцынскага і Дзвінскага 

паветаў (сучасная тэрыторыя Латвіі). Разам з тым, значная колькасць старавераў пражывала ў Веліжскім, Невельскім і 

Себежскім паветах, тэрыторыя якіх у сучасны перыяд адносіцца да Расійскай Федэрацыі. На гэтыя тры паветы прыходзілася 

каля 9,5% ад агульнай колькасці старавераў губерні. У той жа час, як сведчаць даныя перапісу 1897 г., на беларускія землі 

прыходзілася толькі каля 17,5% ад агульнай колькасці старавераў Віцебскай губерні. Зразумела, што ў такім выпадку 

прадстаўляць даныя аб колькасці старавераў у Віцебскай губерні за даныя ўсяго Паўночнага рэгіёна Беларусі не карэктна. У 

Табліцы 2 прадстаўлены даныя аб колькасці старавераў і аднаверцаў у беларускіх паветах Віцебскай губерні (г.зн. 

тэрыторыя якіх уваходзіць у сучасныя межы Беларусі).  

 

Табліца 2 – Размеркаванне старавераў і аднаверцаў па беларускіх паветах Віцебскай губерні (1861 – 1902 гг.) 

Год Колькасць старавераў у паветах Віцебскай губерні (чал.) 

Віцебскі Гарадоцкі Дрысенскі Лепельскі Полацкі Усяго 

1861 1 412 322 225 115 268 17 367 13 2 141 1 157 4 413 1 594 

1862 1 823 340 - 111 209 17 622 18 2 201 827 4 855 1 313 

1863 2 040 520 208 114 218 - 611 16 3 753 295 6 830 945 

1864 1 975 861 386 192 181 - 685 - 3 293 605 6 520 1 658 

1865 2 167 813 427 163 256 - 812 - 3 626 455 7 288 1 431 

1882 3 740 807 496 372 257 - 799 - 3 591 161 8 883 1 340 

1883 3 956 832 413 380 262 - 791 - 3 522 226 8 944 1 438 

1884 3 860 873 507 374 213 - 847 - 3 379 239 8 806 1 486 

1885 3 794 913 515 421 263 - 828 5 3 467 409 8 867 1 748 

1886 3 947 1011 507 413 262 - 741 - 3 713 252 9 170 1 676 

1894 4 177 1 305 642 423 274 2 541 1 4 528 65 10 162 1 796 

1897 6 622 * 734 * 373 * 844 * 5 953 * 14 526 * 

1902 8 403 1 376 2 080 92 385 - 997 - 5 999 125 17 864 1 593 
 

* – па перапісе 1897 г. аднаверцы прадстаўлены разам з праваслаўнымі і асобна не вылучаны 

Крыніцы: складзена аўтарам на аснове [11, с. 613; 19, с. 202-204; 20, с. 282-283; 21, с. 166-167; 12, с. 292-293; 13, с. 164-169; 

22, с. 162-167; 23, с. 162-167; 24, с. 158-163; 14, с. 168-173; 25, с. 85; 16, с. 74; 17, с. 90-95]. 

Як бачна з прыведзеных у Табліцы 2 даных, лідарамі па колькасці старавераў у рэгіёне былі Віцебскі і Полацкі 

паветы. У іх пражывала звыш 80% ад усіх старавераў беларускай часткі Віцебскай губерні. Даныя сведчаць аб тым, што з 

1860-х гг. лідарам быў Полацкі павет. Тут налічвалася каля паловы ўсіх прыхільнікаў “старой веры”. Але з 1880-х лідарства 

пераходзіць да Віцебскага павета. Калі ў 1880-1890-я гг. колькасць старавераў у Віцебскім павеце нязначна перавышала 

колькасць старавераў у Полацкім павеце, то ў пачатку ХХ ст. гэты разрыў стаў больш істотным. Акрамя таго, у Віцебскім 

павеце налічвалася значная колькасць аднаверцаў.  

У Гарадоцкім і Лепельскім паветах старавераў налічвалася значна менш, чым у Віцебскім і Полацкім. Асноўная 

маса старавераў Лепельскага павета пражывала ў паўднёва-усходняй яго частцы (Гарадчэвіцкая, Цяпінская і Бачэйкаўская 

воласці) [28, с. 24]. У сучасны перыяд гэта тэрыторыя памежжа Лепельскага, Чашніцкага і Бешанковіцкага раёнаў. На 

пачатку ХХ ст. стараверы пражывалі ў 94 населеных пунктах Віцебскага, у 164 – Полацкага, у 26 – Гарадоцкага, у 31 – 

Лепельскага паветаў [1, с. 122].  

Асноўныя цэнтры стараверства беларускіх паветаў Віцебскай губерні размяшчаліся на тэрыторыі сучасных 

Віцебскага, Шумілінскага, Полацкага, Бешанковіцкага і Чашніцкага раёнаў. У “Памятнай кніжцы” Віцебскай губерні на 

1914 г. пералічаны 4 стараверскія абшчыны ў г. Віцебску (2 беспапоўскія і 2 папоўскія аўстрыйскага сагласу). У Віцебскім 

павеце налічвалася 6 абшчын: у в. Грышаны і в. Падлазнікі Мішкаўскай воласці, маёнтку Сумы Бабінічскай воласці, в. 

Краснаполлі Жарэбічскай воласці, маёнтку Увалокі Старасельскай воласці, Полцеўская абшчына (маёнтак Шуміліна). У 

Лепельскім павеце было 2 абшчыны: Балтурынская абшчына у м.Бешанковічы і федасееўская абшчына ў в. Должыца 

Цяпінскай воласці. Адна абшчына старапаморскага сагласу існавала ў г. Полацку. Пяць абшчын налічвалася ў Полацкім 

павеце: у в. Шмана і Латкова Ловажскай воласці, в. Забор’е і в. Жалудова Міхалоўшчынскай воласці, в. Вялікія Жарцы 

Артэйкавіцкай воласці [29, с. LI-LVI]. 

Паветы Віленскай губерні. Значная частка стараверскага насельніцтва пражывала ў паўночна-заходняй частцы 

Беларусі. У храналагічных межах даследавання гэтыя землі ўваходзілі ў склад Віленскай губерні. Як сведчаць крыніцы, 

большасць старавераў Віленскай губерні былі федасееўцамі. У Табліцы 3 прадстаўлена колькасць старавераў на тэрыторыі 

Віленскай губерні ў другой палове ХІХ – пачатку ХХ ст.  

 

Табліца 3. – Дынаміка колькасці стараверскага насельніцтва ў Віленскай губерні (1860 – 1911 гг.) 

Год 1860  1868  1873  1878  1882  1886  1891  1897  1902 1907 1911 

Колькасць 

старавераў 

(чал.) 

12 251 14 913 16 450 18 283 19 825 23 381 24 850 25 6731 24 530 26 817 30 478 

 

Крыніцы: складзена аўтарам на аснове [30, с. 73; 31, с. V; 32, с. VІІ; 33, с. VІ; 34, с. ІV; 35, с. 6-7; 36, с. 8-9; 37, с. 60; 38, с. 3; 

39, с. 3; 40, с. 2]. 

 

Як вынікае са статыстычных даных, сярод беларускіх паветаў (г.зн. тых, тэрыторыя якіх у сучасны перыяд 

уваходзіць у склад Беларусі) стараверы пражывалі ў Дзісенскім, Свянцянскім, Вілейскім, Ашмянскім і Лідскім. Аднак 

колькасць старавераў у Лідскім павеце была зусім нязначнай. Па некаторых гадах у другой палове ХІХ ст. стараверы ў 

Лідскім павеце ўвогуле не фіксаваліся. На поўдзень ад гэтых паветаў (на тэрыторыі Гродзенскай губерні, Мінскага і 

Навагрудскага паветаў Мінскай губерні) старавераў амаль не пражывалі [41, с.100; 42, с.78].  

Асноўная маса старавераў Віленскай губерні пражывала ў Дзісенскім і Свянцянскім паветах. Калі ў другой палове 

ХІХ ст. назіраецца перавага Свянцянскага павета над Дзісенскім па колькасці старавераў (гл. Табліцу 4), то з канца ХІХ ст. 

сітуацыя становіцца адваротнай. З гэтага часу ў Дзісенскім павеце стараверы колькасна пераважаюць. Упершыню пра гэта 

сведчаць даныя перапісу 1897 г. (гл. Табліцу 4). Такая ж сітуацыя характэрна і ў наступныя гады. Так, у 1903 г. у Дзісенскім 

павеце налічвалася 9 526 старавераў, а ў Свянцянскім – 8 198, у 1908 г. у Дзісенскім павеце было налічана 9 558, а ў 

Свянцянскім – 7 641, у 1911 г. у Дзісенскім – 9 866, а у Свянцянскім – 7 756 [44, с. 45; 45, с. 49; 46, с. 54]. Пэўная частка 

старавераў пражывала таксама ў Вілейскім і Ашмянскім паветах (гл. Табліцу 4). 

 

Табліца 4 – Дынаміка колькасці стараверскага насельніцтва ў Дзісенскім, Свянцянскім, Вілейскім і Ашмянскім паветах 

Віленскай губерні (1843 – 1897 гг.) 

Год Колькасць старавераў у паветах Віленскай губерні (чал.)  

Дзісенскі Свянцянскі Вілейскі Ашмянскі 

1843 3 884 4 911 392 191 

1868 3 921 4 731 483 463 

1873 4 264 5 045 540 570 

1876 4 453 5 452 552 828 

1878 4 729 5 492 550 814 

1882 5 238 6 442 534 445 

1886 5 580 9 487 540 483 

1891 6 445 9 849 566 488 

1894 6 895 10 164 640 488 

1897 9 484 7 974 531 516 
 

Крыніцы: складзена аўтарам на аснове [47, с. 170-171; 31, с. V; 32, с. VІІ; 48, с. VІІ; 33, с. VІ; 34, с. ІV; 35, с. 6-7; 36, с. 8-9; 

49, с. 6-7; 37, с. 54]. 

                                                           
1 Прыведзены даныя, згодна з перапісам 1897 г. У адпаведнасці з данымі, якія прадстаўлены ў Памятнай кніжцы Віленскай губерні 

на 1899 г., на тэрыторыі губерні налічвалася 24 130 старавераў [43, с. 98]. 

Дзісенскі павет з’яўляўся адным з лідараў у паўночна-заходняй частцы Беларусі не толькі па колькасці 

насельніцтва, але і па колькасці абшчын. Так, у 1897 г. стараверы Дзісенскага павета былі аб’яднаны ў 8 прыходаў, а ў 1911 

– у 10 [50, с. 44; 46, с. 54]. Цэнтрамі стараверства ў павеце былі наступныя населеныя пункты: г. Друя, в. Кублішчына, в. 

Залессе, в. Ластавіца, в. Грыгараўшчына, в. Буеўшчына.  

Другім цэнтрам стараверства ў рэгіёне быў Свянцянскі павет. Трэба адзначыць, што каля паловы тэрыторыі 

Свянцянскага павета ў наш час адносіцца да Літвы. Па сведчанні праваслаўнага епархіальнага місіянера Д. Губіна, цэнтрам 

стараверства ў Свянцянскім павеце была вёска Апідамы (сучасны Пастаўскі раён) [51, с. 51]. Сярод цэнтраў стараверства 

Свянцянскага павета ў межах Беларусі апроч в. Апідамы былі в. Кукляны, в. Свір, в. Ляшчынава (Стрыпішкі). На беларускіх 

землях у межах былога Свянцянскага павета да нашага часу захаваліся 4 стараверскія храмы: у в. Апідамы і в. Кукляны 

(Пастаўскі раён), в. Свір (Мядзельскі раён), в. Стрыпішкі (Астравецкі раён).  

Вілейскі павет не адносіўся да ліку густа заселеных стараверамі. Значная частка старавераў павета пражывала ў 

паўночнай яго частцы ў Лучайскай і Манькавіцкай воласці (сучасная тэрыторыя Пастаўскага раёна). Цэнтрамі стараверства 

тут былі в. Захараўшчына і в. Лучай. Згодна з данымі на 1895 г., стараверы Вілейскага павету сваіх малельняў у межах 

павета не мелі. Яны належылі да стараверскіх храмаў Барысаўскага павета [52, с. 39]. Але больш познія крыніцы сведчаць 

аб наяўнасці храмаў у в. Захараўшчына і в. Лучай. Краязнавец Г. Жаброўскі адносіць перасяленне старавераў у ваколіцах в. 

Захараўшчына да другой паловы ХІХ ст. і звязвае яго з мерапрыемствамі па каланізацыі краю рускімі перасяленцамі (у т.л. і 

стараверамі) пасля падаўлення паўстання 1863 г. У в. Лучай, як сведчаць крыніцы, да пачатку ХХ ст. стараверы не 

пражывалі. Іх з’яўленне тут, па сведчанні таго ж Г. Жаброўскага, звязана з курляндскім баронам Клейгельсам. Ён перасяліў 

сюды старавераў з ваколіц Віцебска [53]. 

Стараверы Ашмянскага павету таксама не вылучаліся сваёй колькасцю сярод іншых паветаў Віленскай губерні. У 

канцы ХІХ – пачатку ХХ ст., як сведчаць крыніцы, у павеце існавалі 2 абшчыны. Іх цэнтрамі былі засценак Масцішча 

Галышанскай воласці (тэрыторыя сучаснага Валожынскага раёна) і вёска Новая Слабада Куцавіцкай воласці (сучасны 

Ашмянскі раён). 

У навуковых працах пашырана меркаванне, што павелічэнне колькасці стараверскіх храмаў на беларускіх землях 

напрамую звязана з указам 17 красавіка 1905 г. “Об укреплении начал веротерпимости”, у адпаведнасці з якім стараверам, 

як і прадстаўнікам іншых канфесій, дазвалялася без усякага дазволу будаваць храмы і адчыняць свае прыходы. Аднак, як 

паказваюць матэрыялы з Віленскай губерні, асноўнае павелічэнне колькасці стараверскіх малельняў адбылася яшчэ да 

прыняцця гэтага ўказа. Так, згодна са статыстычнымі данымі, у 1879 г. у Віленскай губерні налічвалася 10 стараверскіх 

малельняў. Да пачатку 1890-х гг. такая колькасць заставалася амаль нязменнай (з павелічэннем на адну да 11, або зноў 

змяншэннем да 10). У 1891 г. у губерні налічвалася 11 малельняў старавераў, у 1892 г. – 12, у 1893 г. – 15, у 1895 г. – 15, у 

1896 г. – 18. А ў 1897 г. іх колькасць дасягнула 22. З іх у г. Друі – 1, Дзісенскім павеце – 8, Ашмянскім павеце – 2, 

Свянцянскім павеце (без г. Свянцяны) – 4. Такім чынам, з 1891 г. па 1897 г. колькасць стараверскіх малельняў у Віленскай 

губерні павялічылася ў два разы. У той жа час рост колькасці стараверскіх храмаў у губерні ў пачатку ХХ ст. не быў такім 

істотным. Так, у 1906 г. іх налічвалася у губерні 23, у 1907 г. – 25, а у 1911 г. – 26. Пры гэтым, на беларускіх землях 

колькасць малельняў змянілася яшчэ менш. На 1907 г. налічвалася 1 малельня ў г. Друя, 8 – у Дзісенскім павеце, 2 – у 

Ашмянскім павеце, 5 – у Свянцянскім павеце (без г. Свянцяны). Амаль такая ж карціна характэрна і на 1911 г.: 1 малельня у 

г. Дзісна, 9 – у Дзісенскім павеце, 2 – у Ашмянскім павеце, 5 – у Свянцянскім павеце (без г. Свянцяны) [54, с. 16; 55, с. 20; 

56, с. 19; 57, с. 31; 58, с.39; 59, с.33; 50, с. 44; 60, с. 48; 61, с. 49; 46, с. 54].  

Новааляксандраўскі павет Ковенскай губерні. Значная частка старавераў пражывала ў Новааляксандраўскім 

павеце Ковенскай губерні, у які ўваходзіла тэрыторыя сучаснага Браслаўскага раёна. У Табліцы 5 прадстаўлены даныя аб 

колькасці старавераў у Новаааляксандраўскім павеце. 

 

Табліца 5 – Дынаміка колькасці старавераў і аднаверцаў Новааляксандраўскага павета Ковенскай губерні ў 1863-1913 гг. 

 

Год 1863  1869  1873  1879  1884  1889  1894  1897  1903 1909 1913 

Колькасць старавераў (чал.) 8 265 9 215 11 119 13 002 13 006 11 792 13 023 18 5421 13 568 26 688 29 938 

Крыніцы: складзена аўтарам на аснове [62, с. 82-84; 63, с. 145; 64, с. 142; 65, с. 310; 66, с. 252; 67, с. 334; 68, с. 84; 69, с. 78; 70, с. 66; 

71, с. 76; 72, с. 4]. 

Пытанне аб колькасці старавераў на беларускіх землях Новааляксандраўскага павета даволі складанае. Некаторую 

яснасць могуць даць даныя, прыведзеныя ў працы П.І. Карэцкага. Згодна з адміністрацыйным падзелам на той час, уся 

тэрыторыя павета была падзелена на 5 станаў. Два з іх – 2-гі (Відзы) і 3-ці (Браслаў) адносяцца да сучаснай тэрыторыі Беларусі. 

Як вынікае з прыведзеных П.І. Карэцкім даных, колькасць старавераў ў гэтых двух станах на пачатак 1860-х гг. складала каля 

трэці ад усёй колькасці стараверскага насельніцтва ў Новааляксандраўскім павеце Ковенскай губерні [7, с. 1-28].  

Як сведчаць крыніцы, стараверы даволі кампактна прыжывалі ва ўсіх валасцях беларускай часткі 

Новааляксандраўскага павета. Яны жылі ў Браслаўскай, Відзаўскай, Дрысвяцкай, Краснагорскай, Опсаўскай і Слабадской 

воласцях [7, с. 19-23; 73, с. 70-100]. Тэрыторыя былога Новааляксандраўскага павета і ў сучасны перыяд з’яўляецца адным з 

галоўных цэнтраў стараверства ў Беларусі. Да нашага часу на тэрыторыі Браслаўскага раёна захоўваюцца стараверскія 

абшчыны ў г. Браславе, г.п. Відзы, в. Булавішкі, в. Кірыліна, в. Мікалаюнцы, в. Мінкавічы. Разам з тым, на тэрыторыі раёна 

існуюць і 2 абшчыны, якія раней тэрытарыяльна адносіліся да Дзісенскага павета: у г.п. Друя і в. Буёўшчына. 

Барысаўскі павет Мінскай губерні. Асноўная маса старавераў Барысаўскага павета пражывала ў паўночнай яго 

частцы. У сучасны перыяд гэта тэрыторыя памежжа Барысаўскага, Крупскага і Чашніцкага раёнаў. Сярод цэнтраў 

стараверства ў гэтым рэгіёне з сярэдзіны ХІХ ст. вылучаліся засценак Бабарыкі і засценак Будзішча. У гэтых населеных 

пунктах існавалі і стараверскія малельні. Так, яшчэ этнограф Я.П. Тышкевіч паведамляў, што ў сярэдзіне ХІХ ст. стараверы 

                                                           
1 Прыведзены даныя па перапісу 1897 г. У адпаведнасці з данымі, якія прадстаўлены ў Памятнай кніжцы Ковенскай губерні на 1899 

г., на тэрыторыі павета налічвалася 12 490 старавераў  і 256 аднаверцаў [74, с. 52]. 

Барысаўскага павета былі аб’яднаны ў дзве абшчыны з цэнтрамі ў Бабарыках і Будзішчы. Па сведчанні этнографа, акрамя 

старавераў Барысаўскага, да іх належылі стараверы суседніх Лепельскага, Сенненскага і Копысскага паветаў [75, s. 14-15]. 

 

Табліца 6. – Дынаміка колькасці стараверскага насельніцтва Барысаўскага павета Мінскай губерні (1858-1913 гг.) 

Год 1858 1863  1871  1875  1880  1885  1890  1894  1897  1902 1907 1913 

Колькасць 

старавераў 

(чал.) 

1 493 1 509 1 242 1 459 2 025 2 555 2 802 3 182 4 023 4 157 4 516 4 872 

 

Крыніцы: складзена аўтарам на аснове [76, с. 22-29; 77, с. 10; 78, с. 232; 79, с. 93; 80, с. 14; 81, с. 13; 82, с. 3; 83, с. 3; 42, с. 78; 84, 

с. 78; 85, с. 104; 86, с. 72]. 

 

Сенненскі і Аршанскі паветы Магілёўскай губерні. Істотная колькасць стараверскага насельніцтва налічвалася і ў 

паўночных паветах Магілёўскай губерні – Сенненскім і Аршанскім. Даныя аб колькасці старавераў у гэтых паветах 

прыведзены ў Табліцы 7. 

 

Табліца 7 – Дынаміка колькасці стараверскага насельніцтва Сенненскага і Аршанскага паветаў Магілёўскай губерні (1858-

1913 гг.) 

Год 1859  1861  1888  1893  1897  1900  1905 1910 1914 

Колькасць старавераў у Сенненскім павеце (чал.) 1 064 1 071 3 111 3 433 4 6051 4 383 4 983 5 117 6 019 

Колькасць старавераў у Аршанскім павеце (чал.) 17 20 163 186 223 353 278 336 620 
 

Крыніцы: складзена аўтарам на аснове [87, с.14-22; 88, с.72-73; 89, с.72; 90, с. 386; 91, с. 94; 92, ведамасць №16; 93, с. 148; 

94, с. XVIII; 95, с. 46]. 

 

Колькасць старавераў у Аршанскім павеце да пачатку ХХ ст. заставалася нязначнай. У паўночнай частцы 

Магілёўскай губерні асноўная маса стараверскага насельніцтва адносілася да Сенненскага павета. Большая частка 

старавераў Сенненскага павета пражывала ў паўночнай яго частцы ў Астровенскай, Машканскай і Латыгаўскай валасцях 

(сучасная тэрыторыя Бешанковіцкага і Сенненскага раёнаў). Частка старавераў пражывала ў заходняй частцы павета 

(Лукомльскай, Лісічынскай і Бобрскай валасцях) на мяжы з Барысаўскім і Лепельскім паветамі [96, с. 104]. 

Трэба адзначыць, што ў паветах Магілёўскай губерні, якія знаходзіліся на поўдні ад Сенненскага і Аршанскага, старавераў 

пражывала мала. Амаль не налічвалася іх у Горацкім, Клімавіцкім, Мсціслаўскім паветах. Невялікая колькасць пражывала ў 

Быхаўскім і Чавусскім паветах. Толькі ў Магілёўскім павеце пражывала значная колькасць старавераў (972 чалавекі на 1897 г.). 

[87, с.14-22; 88, с.72-73; 89, с.72; 90, с. 386; 91, с. 94; 92, ведамасць №16; 93, с. 148; 94, с. XVIII; 95, с. 46]. Такім чынам, Сенненскім 

і Аршанскім паветамі замыкаўся паўночна-ўсходні арэал рассялення старавераў на Беларусі. 

Дэмаграфічная характарыстыка. Статыстычныя даныя, якія прадстаўлены ў Табліцах 1-7, пераканаўча сведчаць 

аб устойлівым павелічэнні колькасці старавераў у паўночнай частцы Беларусі ў другой палове ХІХ – пачатку ХХ ст. 

Сур’ёзныя тэмпы росту стараверскага насельніцтва адзначаны ў беларускіх паветах Віцебскай губерні. Так, з 1861 г. па 1902 

г. колькасць старавераў тут павялічылася ў чатыры разы (гл. Табліцу 2). Найбольш значны рост назіраўся ў Віцебскім 

павеце. За гэты перыяд колькасць старавераў у ім вырасла ў шэсць разоў. Амаль у 2,5 разы павялічылася колькасць 

старавераў у Віленскай губерні з 1860 г. па 1911 г. (Табліца 3). У Новааляксандраўскім павеце Ковенскай губерні колькасць 

стараверскага насельніцтва вырасла больш чым у 3,5 разы (з 8 265 да 29 938 – гл. Табліцу 5). Больш чым у шэсць разоў 

павялічылася агульная колькасць старавераў у Сенненскім і Аршанскім паветах у другой палове ХІХ – пачатку ХХ ст. 

(Табліца 7). Амаль у 3 разы вырасла колькасць стараверскага насельніцтва ў Барысаўскім павеце (Табліца 6). Агульнае ж 

павелічэнне колькасці старавераў у Паўночнай Беларусі (у геаграфічных межах дадзенага даследавання) з 1860-х гг. да 

канца ХІХ ст. было ў 2,5 разы. Калі ў пачатку 1860-х гг. у рэгіёне пражывала каля 17-20 тыс. старавераў2, то на рубяжы ХІХ 

і ХХ стагоддзяў іх колькасць склала каля 43-45 тыс. (гл. Табліцы 1-7). Такім чынам, згодна са статыстычнымі данымі 

рубяжа стагоддзяў, на тэрыторыі Беларусі стараверы колькасна пераважалі ў паўночнай яе частцы. У той жа час у другім 

цэнтры стараверства на Беларусі  Магілёўскай губерні (разам з горадам Гомелем і важным цэнтрам стараверства Ўсходняй 

Беларусі мястэчкам Веткай) пражывала толькі 23 349 старавераў. А без уліку Сенненскага і Аршанскага паветаў – менш 19 

тыс. [91, с. 94]. Нават разам са стараверамі Бабруйскага павета Мінскай губерні (каля 10 тыс.) іх колькасць у паўднёва-

ўсходняй частцы Беларусі была значна меншай чым у Паўночнай Беларусі.  

Як вынікае з крыніц, павелічэнне колькасці стараверскага насельніцтва ў другой палове ХІХ – пачатку ХХ ст. на 

паўночнабеларускіх землях абумоўлена некалькімі прычынамі. У большай ступені яно звязана з натуральным прыростам насельніцтва, 

які быў характэрны як для ўсёй Расійскай імперыі [97, с. 42-43, с. 47-48], так і для беларускіх земляў. Другая палова ХІХ – пачатак ХХ ст. 

характарызуецца хуткім ростам насельніцтва. Толькі за 1860-1890-я гг. насельніцтва Беларусі амаль падвоілася [98, с.242].  
На паўночнабеларускіх землях павелічэнне стараверскага насельніцтва за кошт пераходу ў “раскол” мясцовага 

насельніцтва (пераважна, праваслаўнага) не было распаўсюджанай з’явай. У той жа час далучэнне да стараверства 

праваслаўнага насельніцтва ў іншых частках Расійскай імперыі ў другой палове ХІХ ст. было досыць пашыраным [5, с. 96]. 
У афіцыйных публікацыях згадваліся выпадкі пераходу мясцовага беларускага насельніцтва ў стараверства, але 

                                                           
1 Прыведзены даныя, згодна з перапісам 1897 г. У адпаведнасці з данымі, якія прадстаўлены ў Памятнай кніжцы Магілёўскай 

губерні на 1899 г., на тэрыторыі Сенненскага павета налічвалася 4 186 старавераў, а ў Аршанскім павеце – 334 стараверы [99, 

Ведомость №15]. 
2 Падлік ажыццяўляўся зыходзячы з таго, што агульная колькасць старавераў у рэгіёне складалася з іх колькасці ў Віцебскім, Полацкім, 

Гарадоцкім, Дрысенскім, Лепельскім і Полацкім паветах Віцебскай губерні, Дзісенскім, Вілейскім, Ашмянскім паветах Віленскай губерні, 

Барысаўскім павеце Мінскай губерні, Сенненскім і Аршанскім паветамі Магілёўскай губерні, а таксама каля трэці старавераў 

Новааляксандраўскага павета Ковенскай губерні і каля паловы іх колькасці ў Свянцянскім павеце Віленскай губерні. 

адзначалася, што яны не мелі шырокага распаўсюджання: “Асабліва шкодных праяў расколу ў справаздачным годзе [1896 – 
А.У.] не было толькі з прычыны пазапраўнага супражывання раскольнікаў з праваслаўнымі (шлюбы па раскольніцкіх 

абрадах) было 12 выпадкаў адпадзення праваслаўных у раскол, але ва ўсіх гэтых выпадках прынятыя належныя меры да 
звароту адпаўшых ва ўлонне праваслаўнай царквы” [100, с. 48]. Разам з тым, з боку царкоўных і цывільных уладаў 

скіроўваліся захады па далучэнні старавераў да праваслаўнай царквы. Гэта ўвасобілася ў стварэнні т.зв. аднаверскай 
царквы. Далучэнне старавераў да праваслаўнай царквы на правах аднаверства найбольш шырокае распаўсюджанне 

атрымала якраз у Віленскай, Віцебскай і Ковенскай губернях [1, с.138-142; 5, с. 96-97]. Як сведчаць статыстычныя даныя, 
колькасць аднаверцаў у Паўночнай Беларусі была дастаткова значнай (гл. Табліцы 1-2). У другой палове ХІХ – пачатку ХХ 

ст. намаганнямі царкоўных і цывільных уладаў частка старавераў пераходзіла ў праваслаўе. Але выпадкі пераходу з 
“расколу” ў праваслаўе не былі масавымі, а дзейнасць місіянераў не прыносіла жаданых вынікаў: “Нажаль падобныя факты 

не частыя, у многіх выпадках раскольнікі з’яўляюцца на гутаркі не з мэтай зразумець ісціны праваслаўнага вучэння, а толькі 

паспрачацца з місіянерам, а ў выпадку адсутнасці паліцыі і панасмяхацца над праваслаўнаю царквой. Такія сумныя з’явы 
мелі месца ў г. Віцебску, падчас гутарак з раскольнікамі святара аднаверскай царквы” [100, с. 47]. Так, згодна са 

статыстычнымі данымі па Віленскай губерні, у 1882 г. да праваслаўя далучыўся толькі 1 старавер, у 1884 г. – 8, у 1888 г. – 
64, у 1894 г. – 19, у 1899 г. – 21 [101, с. 15; 102, с. 11; 103, с. 20; 104, с. 42; 105, с.50].  

Рост колькасці стараверскага насельніцтва абумоўлены таксама паляпшэннем іх прававога статуса ў другой палове 
ХІХ – пачатку ХХ ст. Указы 1883 г. і 1905 г. істотна палепшылі становішча старавераў. Згодна з указам ад 3 мая 1883 г. «О 

даровании раскольникам некоторых прав гражданских и по отправлению духовных треб» стараверам выдаваліся пашпарты 
на агульных умовах для перамяшчэння ўнутры краіны. Ім таксама дазвалялася займацца гандлем і промысламі, уступаць у 

іканапісныя цэхі, займаць грамадскія пасады. Шэраг свабод датычыліся рэлігійнай сферы. Так, стараверам дазвалялася 
дастаткова свабодна праводзіць богаслужэнні, рамантаваць культавыя пабудовы, адчыняць раней зачыненыя малельні, 

прыстасоўваць пад малельні існуючыя пабудовы. Аднак апошнія палажэнні патрабавалі папярэдняга ўзгаднення з уладамі 
[106, с. 65-67]. Указ “Об укреплении начал веротерпимости” ад 17 красавіка 1905 г. дараваў стараверам поўную рэлігійную 

свабоду. Ён дазваляў свабодна будаваць храмы, адчыняць новыя прыходы, школы, свабоднае правядзенне грамадскіх 
богаслужэнняў і г.д. [107, с. 257-258]. Немалаважнае значэнне ў росце колькасці старавераў у рэгіёне мелі захады царскага 

ўраду па русіфікацыі краю, асабліва пасля паўстання 1863 г. У рэгіёне ствараліся спрыяльныя ўмовы для перасялення сюды 
рускіх, у тым ліку і старавераў [73]. 

Разам з тым, імклівае павелічэнне старавераў, асабліва ў 1860-1870-я гг. можна патлумачыць і ўдасканаленнем іх 
падліку. Паколькі з-за ізаляванага ладу жыцця падлік стараверскага насельніцтва быў даволі ўмоўны, то вызначыць яго 

дакладную колькасць у сярэдзіне ХІХ ст. было праблематычна.  
Асноўная колькасць стараверскага насельніцтва Паўночнай Беларусі пражывала ў сельскай мясцовасці. Як вынікае 

з афіцыйных статыстычных даных, доля старавераў-гараджан у Віцебскай губерні ў 1862 г. складала 6%, у 1863 г. – 9,2%, у 

1882 г. – 8,7%, у 1886 г. – 9,3%, у 1894 г. – 10,4%, у 1897 г. – 8,8% [19, с. 202-204; 20, с. 282-283; 13, с. 164-169; 14, с. 168-
173; 25, с. 85; 16, с. 74]. А па даных на 1902 г. колькасць гарадскога насельніцтва вырасла да 18,8% [17, с. 90-95]. Пры гэтым 

трэба адзначыць, што доля старавераў у беларускіх гарадах губерні была не вялікай. Большую частку стараверскага 
гарадскога насельніцтва губерні складалі стараверы Дзвінска і Рэжыцы. Стараверы ў беларускай частцы губерні пражывалі 

толькі ў Віцебску, Полацку і Гарадку. У той жа час яны амаль не пражывалі ў павятовых цэнтрах Лепелі і Дрысе. Як 
сведчаць статыстычныя даныя, па большасці гадоў стараверы не пражывалі ў гэтых гарадах. І толькі па некаторых гадах у 

Лепелі і Дрысе налічвалася не больш дзесяці старавераў. 
Сярод гарадоў па колькасці стараверскага насельніцтва вылучаўся Віцебск. На працягу другой паловы ХІХ – пачатку 

ХХІ ст. у Віцебску пражывала большая частка стараверскага гарадскога насельніцтва беларускай часткі Віцебскай губерні. У 
розныя гады тут пражывала ад 50% (1882 г.) да 80% (1902 г.) усяго гарадскога стараверскага насельніцтва беларускай часткі 

Віцебскай губерні. Так, у 1862 г. у г. Віцебску налічвалася 207 старавераў, у 1863 г. – 405, у 1882 г. – 404, у 1886 г. – 583, у 1894 
– 684. А даныя перапісу 1897 г. засведчылі аб 1465 стараверах у Віцебску. У 1902 г. у горадзе налічваўся 1 881 старавер, што 

склала каля 22,4% ад усёй колькасці старавераў Віцебскага павета. Другім горадам па колькасці старавераў быў Полацк. Тут у 
1862 г. налічвалася 80 старавераў, у 1863 г. – 214, у 1882 – 356, у 1894 – 254, у 1897 г. – 350, у 1902 г. – 395. Такім чынам, на 

1902 г. у Полацку пражывала каля 6,6% ад усёй колькасці старавераў Полацкага павета. Колькасць жа старавераў у Гарадку не 
была вялікай. У 1882 г. у горадзе налічвалася 43 чалавекі, у 1886 – 51, у 1894 г. – 41, у 1897 г. – 30, у 1902 г. – 84 [19, с. 202-204; 

20, с. 282-283; 13, с. 164-169; 14, с. 168-173; 25, с. 85; 16, с. 74; 17, с. 90-95]. 
Асноўная частка старавераў беларускай часткі Віленскай губерні таксама пражывала ў сельскай мясцовасці. Сярод 

гарадскіх цэнтраў вылучаўся толькі г. Друя ў Дзісенскім павеце. У 1880-х гг. Друя ўвогуле згадвалася як адзін з найбольш 
заселеных стараверамі горад у Віленскай губерні [101, с.14]. У другой палове ХІХ – пачатку ХХ ст. сярод гарадоў Віленскай 

губерні па колькасці старавераў Друя саступала толькі Вільні і Свянцянам. У Друі ў 1868 г. налічвалася 85 старавераў, у 

1872 г. – 107, у 1881 г. – 150, 1886 г. – 157, 1890 г. – 246, у 1894 г. – 285, у 1897 г. – 292. Колькасць старавераў у Дзісне ў 
другой палове ХІХ ст. была невялікай (не перавышала 10 чалавек, як сведчаць статыстычныя даныя). І толькі на канец ХІХ 

ст. іх колькасць у горадзе некалькі вырасла. Згодна з перапісам 1897 г. тут пражывала ўжо 30 старавераў. У г. Ашмяны і 
г. Вілейка старавераў амаль не фіксавалася [108, с. VІ; 109, с. VІІ; 35, с. 6-7; 110, с. 62-63; 49, с. 6-7; 37, с. 54].  

Асноўная маса старавераў Барысаўскага павета – таксама сельскія жыхары. Толькі ў горадзе Барысаве пражывала 
некаторая іх колькасць. Так, у 1858 г. у Барысаве налічвалася 39 старавераў, у 1863 г. – 49, у 1887 г. – 128 , у 1897 г. – 178, у 

1912 г. – 232. У г. Докшыцы Барысаўскага павета стараверы не пражывалі (па даных на 1912 г. жыў толькі 1 старавер) [76, с. 
10; 77, с. 10; 111, с. 262; 42, с. 78; 112, с.108]. 

У Сенненскім і Аршанскім паветах доля гарадскога стараверскага насельніцтва была зусім нязначнай. Нягледзячы 
на тое, што Сенненскі павет быў адным з лідараў па колькасці старавераў у паўночна-ўсходняй частцы Беларусі, колькасць 

гарадскога насельніцтва была ў павеце невялікай. Як сведчаць статыстычныя даныя, у 1860-х – пачатку 1890-х гг. стараверы 
ў г. Сянно ўвогуле не пражывалі. Толькі ў сярэдзіне 1890-х гг. яны фіксуюцца ў горадзе. Так, у 1897 г. іх налічвалася 38 

чалавек, 1900 г. – 19, у 1905 г. – 20, у 1910 г. – 20, у 1914 г. – 29. Колькасць старавераў у Оршы таксама была невялікай. У 
1888 г. тут пражывала 14 старавераў, у 1893 г. – 13, у 1897 г. – 45, у 1900 г. – 37, у 1905 г. – 20, у 1910 г. – 19, у 1914 г. – 54 

[88, с. 72-73; 89, с. 386; 90, с. 386; 91, с. 94; 92, с. 164; 93, с.148; 94, с. XVIII; 95, с. 46]. 

Доля стараверскага гарадскога насельніцтва у Новааляксандраўскім павеце не была высокай. На тэрыторыі павета 

стараверы пражывалі ў горадзе Новааляксандраўску і горадзе Відзы. Так, доля гарадскога насельніцтва сярод старавераў у 

1869 г. складала 5,8%, у 1879 – 4,5%. З 1883 г. назіраецца некаторае павелічэнне долі стараверскага гарадскога насельніцтва. 

Так, у 1884 г. яна складала 6,5% ад агульнай колькасці старавераў павета. Да пачатку ХХ ст. лідарам па колькасці 

гарадскога стараверскага насельніцтва ў павеце быў  г. Відзы. Так, у 1869 г. тут пражывала 361 старавер, у 1879 г. – 487, у 

1884 г. – 737, у 1897 г. – 545, у 1909 г. – 964, у 1913 г. – 1033 [63, с. 145; 65, с. 310; 66, с. 252; 69, с. 78; 71, с. 76; 72, с. 4]. 

Такім чынам, сярод гарадскіх цэнтраў Паўночнай Беларусі, дзе налічвалася значная колькасць старавераў, былі 

Віцебск, Відзы, Друя, Полацк і Барысаў. Аднак удзельная вага старавераў у структуры іх гарадскога насельніцтва была 

невялікай. Толькі Відзы і Друя вылучаліся ў гэтым плане. Так, па даных на 1897 г. у агульнай структуры гарадскога 

насельніцтва Відзаў стараверы складалі каля 10%, а ў Друі – каля 6% [69, с. 78-79; 37, с.54-55].  

У той жа час у навуковай літаратуры сустракаецца і іншы пералік гарадскіх цэнтраў стараверства ў Паўночнай 

Беларусі. Так, даследчык А.А. Гарбацкі адзначаў, што “у пачатку ХІХ ст. цэнтрамі стараабрадніцтва на Віцебшчыне 

з’яўляліся Дынабург, Рэжыца, Браслаў, Відзы, Дзісна, Полацк, Лепель, Гарадок, Сураж, Невель, Веліж; у Магілёўскай 

губерні: мястэчка Ветка, гарады Магілёў, Гомель, Рагачоў, Орша, Сянно, Чаусы, Добруш; у Мінскай губерні: гарады: 

Бабруйск, Барысаў, Рэчыца, Мозыр, Нясвіж” [1, с. 94]. Калі ж адкінуць тыя населеныя пункты, якія не ўваходзяць у межы 

сучаснай тэрыторыі Беларусі і тыя, якія не адносяцца да геаграфічных межаў даследавання, то са звестак А.А. Гарбацкага 

вынікае, што цэнтрамі стараверства ў Паўночнай Беларусі былі наступныя населеныя пункты: Браслаў, Відзы, Дзісна, 

Полацк, Лепель, Гарадок, Сураж, Орша, Сянно, Барысаў. Але як вынікае з крыніц і як паказваюць прыведзеныя вышэй 

даныя, у шэрагу гэтых населеных пунктаў стараверы не жылі ўвогуле, або колькасць іх была нязначнай. Магчыма, у 

дадзеным выпадку А.А. Гарбацкі меў на ўвазе не сам населены пункт, але павет. Бо Дзісна, Лепель, Гарадок, Орша і Сянно 

з’яўляліся цэнтрамі паветаў, дзе колькасць старавераў была значнай. 

Як сведчаць крыніцы, у другой палове ХІХ – пачатку ХХ ст. пераважная частка старавераў Паўночнай Беларусі 

пражывала асела ў сельскай мясцовасці і займалася працай на зямлі. Але значная колькасць старавераў была занята 

адыходнымі промысламі. Пашыранымі былі адыходы на працу ў гарады. Як вынікае з прыведзеных П.І. Карэцкім даных, у 

1860-я гг. толькі нязначная частка старавераў Ковенскай губерні жыла ў месцах сваёй прапіскі. У той жа час на тэрыторыі 

губерні налічвалася вялікая колькасць старавераў, якія прыйшлі з іншых губерняў. Даследчык адзначаў, што “звычка да 

змены жыхарства прымушае іх пераходзіць па-аднаму, а часам і з сем’ямі ў розныя месцы, гледзячы на тое, дзе найбольш 

яны знаходзяць для сябе выгаду па сваіх промыслах. Самымі галоўнымі іх заняткамі з’яўляюцца: аселых – у земляробстве, а 

пераходзячых з месца на месца – збольшага ў нязначным гандлі, … але больш у промыслах і работах, з якіх галоўнейшыя: 

возніцтва, цяслярства, капанне равоў, водкупы садоў і наогул падзённыя работы, якія спрыяюць любімай іх звычцы да 

змены месцаў” [7, с. 31-32]. 

Пра падобны характар у канцы ХІХ ст. пісаў праваслаўны епархіальны місіянер Д. Губін. Па яго словах, у 

Свянцянскім павеце значная колькасць старавераў займалася адыходнымі промысламі: “Для кожнай публічнай гутаркі мне 

даводзілася здзяйсняць заўсёды самастойную паездку. І гэта таму, што днём гутаркі магло быць выключна свята, у якое, 

пераважна, мужчыны-стараверы бываюць дома. У астатнія ж дні тыдня вялікая частка мужчын-старавераў разыходзіцца на 

заробак: узімку – на высечку і вывазку лесу для лесапрамыслоўцаў і бліжэйшых памешчыкаў, улетку ж выдаляюцца ад сям'і 

часам нават на далёкія адлегласці для распілоўкі ў тых, ці іншых уладальнікаў запасных дрэў на дошкі. Апошняя 

акалічнасць, між іншым, у сувязі з адыходным промыслам у Пецярбург і ў чыгуначныя арцелі робіць зусім немагчымым для 

місіянера вядзенне публічных гутарак за час ад другой паловы красавіка да кастрычніка месяца” [51, с. 51]. 

Асаблівасцямі міграцыйных працэсаў у старавераў рэгіёна ў адзначаны перыяд, абумоўленых спецыфікай 

гаспадарчай дзейнасці, можна патлумачыць і некаторую дыспрапорцыю полавага складу насельніцтва. Як сведчаць 

крыніцы, полавы склад старавераў рэгіёна быў стабільным (з невялікай перавагай жаночага насельніцтва). Аднак па 

асобных гадах можна назіраць пэўную дыспрапорцыю ў колькасці мужчынскага і жаночага насельніцтва ў гарадах рэгіёна. 

Так, у 1886 г. у Віцебску налічвалася 583 стараверы, з іх 321 мужчына і 262 жанчын. А ў 1902 г. даныя сведчаць аб 395 

стараверах у Полацку, з якіх 231 мужчына і 164 жанчын [14, с. 168-173; 17, с. 93]. 

Вывады. Такім чынам, на аснове аналізу крыніц прыходзім да наступных высноў. У другой палове ХІХ – пачатку 

ХХ ст. асноўная маса стараверскага насельніцтва Беларусі пражывала ў паўночнай яе частцы. Менавіта гэты рэгіён з’яўлася 

лідарам па колькасці старавераў на беларускіх землях і значна пераўзыходзіў другі цэнтр стараверства ў паўднёва-ўсходняй 

Беларусі. У межах рэгіёна стараверы пражывалі ў заходняй і ўсходняй яго частках. На захадзе месцамі кампактнага 

пражывання былі тэрыторыі Дзісенскага, Свянцянскага, Новааляксандраўскага, Ашмянскага, Вілейскага паветаў. На 

ўсходзе рэгіёна стараверы жылі ў Полацкім, Віцебскім, Гарадоцкім, Сенненскім і Аршанскім паветах, а таксама ва ўсходняй 

частцы Лепельскага і паўночных землях Барысаўскага паветаў. У другой палове ХІХ – пачатку ХХ ст. назіраецца ўстойлівае 

павелічэнне стараверскага насельніцтва на тэрыторыі Паўночнай Беларусі, што было абумоўлена, у першую чаргу, 

натуральным ростам насельніцтва, а таксама паляпшэннем прававога статуса старавераў. Пераважная большасць 

стараверскага насельніцтва рэгіёна пражывала ў сельскай мясцовасці, доля гараджанаў сярод старавераў была невялікай. 

Асноўнымі гарадскіх цэнтрамі Паўночнай Беларусі, дзе налічвалася значная колькасць старавераў, былі Віцебск, Відзы, 

Друя, Полацк і Барысаў. 

OLD BELIEVERS OF NORTHERN BELARUS IN THE SECOND HALF OF 19th – BEGINNING OF 20th CENTURIES: 

RESETTLEMENT FEATURES AND DEMOGRAPHIC CHARACTERISTICS 

 

U. AUSEJCHYK 

 

In the article the features of settlement are analyzed and demographic processes of Old Believers of Northern Belarus in the second 

half of 19th – beginning of 20th centuries are considered. On the basis of the analysis of statistical materials the main places of Old 

Believers' residence on the territory of the region have been revealed, the dynamics of their number by separate administrative units 

has been traced, the correlation of urban and rural population has been analyzed, the urban centers of Old Believers on the territory 

of the region have been revealed. 

Кey words: Old Believers, Northern Belarus, settlement, areal, population number, Old Believers community, demography, ethnology. 

 

 

УДК 395(476.5)«19/20» 

 

ЭТЫЧНЫЯ АСПЕКТЫ ПАЛЯЎНІЧАЙ КУЛЬТУРЫ БЕЛАРУСАЎ 

 

Бабіч А.Ю. 

Рэспубліка Беларусь, Наваполацк 

 

Паляўнічая этыка (ПЭ) разглядаецца ў артыкуле як самастойны і спецыфічны фрагмент паляўнічай культуры беларусаў, 

які ўключае сукупнасць маральных праблем і каштоўнасцяў, звязаных са здабычай дзікіх жывёл. ПЭ шмат у чым вызначае 

сацыяльна і экалагічна значныя паводзіны чалавека ў працэсе асваення прыродных рэсурсаў. Спалучэнне нарматыўнага і 

дэскрыптыўнага падыходаў у вывучэнні дадзенага пытання дазваляе разглядаць ПЭ не толькі ў класічным разуменні 

прафесійнай этыкі (калектыўны маральны вопыт), а таксама прасачыць сувязь ПЭ з суб’ектыўнымі перажываннямі 

паляўнічага, яго асабістым вопытам, індывідуальным разуменнем дабра і справядлівасці. 

Ключавыя словы: традыцыя, паляўніцтва, паляванне, промысел, этыка, паляўнічая этыка, рэсурсы жывёльнага 

паходжання, прафесійная этыка, этналогія, беларусы. 

 

Уводзіны. Падчас паляванняў паводзіны чалавека вызначаюцца не толькі афіцыйнымі нормамі і прадпісаннямі, 

акрэсленымі дзеючым заканадаўствам, але шмат ў чым – асабістымі этычнымі прынцыпамі, поглядамі, перакананнямі. 

Паляўнічая прафесійная этыка ўяўляе сабой самастойны спецыфічны фрагмент паляўнічай культуры беларусаў і ўключае 

сукупнасць маральных праблем і каштоўнасцяў, звязаных са здабычай дзікіх жывёл. Аўтару падаецца немэтазгодным 

разглядаць прафесійную этыку беларускіх паляўнічых (ПЭ) як адзіны нязменны маральны кодэкс, цэласную сістэму 

маральных прынцыпаў, нормаў і правіл. Таму ў артыкуле беларуская прафесійная этыка паляўнічых прадстаўлена перш за 

ўсё як калектыўна сфарміраваныя спосабы дзеяння ў тыповых сітуацыях, стэрэатыпы паводзін, працэс фарміравання якіх 

адбыўся ў тым ліку пад уплывам этнакультурных традыцый рэгіёну. Класіфікацыі паляўнічай этыкі традыцыйна будуецца 

на размежаванні этычных норм у адносінах да прыроды і жывёльнага свету і норм, якія датычуць іншых паляўнічых. Аўтар 

імкнуўся па магчымасці прытрымлівацца дадзенага прынцыпу падзелу этычных норм пры вылучэнні сэнсавых частак. 

Асноўная частка. Паляванне і правы́ жывёлы. Прыгадаем, што паляванне разумее пад сабой пошук, высочванне, 

пераслед і здабычу асобных відаў дзікіх жывёл. У сувязі з гэтым, першыя пытанні паляўнічай этыкі можна сфармуляваць 

так: “Ці этычна забіваць дзікіх жывёл?”, “Ці з’яўляецца паляванне формай забойства?” і “Ці мае чалавек права адымаць 

жыццё ў дзікай жывёлы дзеля задавальнення ўласных патрэб?” і ў сувязі з апошнім пытаннем – “Якія матывы ўдзелу ў 

паляваннях з’яўляюцца этычна (маральна) апраўданымі?” Найчасцей прыродахоўныя арганізацыі і актывісту руху за правы 

жывёл выступаюць супраць спартыўнага і трафейнага паляўніцтва. Крытыкуюцца пераважна не тыя паляванні, якія маюць 

на мэце здабычу харчавання - неабходных у сістэме жыццезабеспячэння рэсурсаў жывёльнага паходжання, - а паляванні як 

форма адпачынку, арганізаваныя дзеля баўлення вольнага часу, задавальнення азарту і здабычы трафеяў.  

У апошнія дзесяцігоддзі назіраецца імклівае скарачэнне колькасці зарэгістраваных паляўнічых Беларусі, якія 

аплацілі штогадовую дзяржаўную пошліну (2014 г. – каля 55 тыс. чалавек, 2015 г. – 52 тыс. чалавек, 2016 г. – менш за 

51 тыс. чалавек, 2018 г. – 49,3 тыс. чалавек). Тэндэнцыя змяншэння колькасці зарэгістраваных беларускіх паляўнічых 

адбываецца з адначасовым ростам у грамадстве цікавасці да альтэрнатыўных паляванню відаў узаемадзеяння з жывёльным 

светам – назірання за жывёламі (у першую чаргу – бэрдвотчынг) і фотапалявання. 

Самаабмежаванні ў здабыванні дзічыны. Блізка да першага блоку этычных пытанняў далучаецца кола праблем, 

звязаных з сітуацыямі выбару – здабываць/не здабываць, страляць/не страляць па дзікай жывёле ў канкрэтным выпадку, пры 

пэўных абставінах (сітуацыйная этыка), колькі здабываць дзічыны. Традыцыйная сістэма ўзаемадзеяння чалавека і прыроднага 

ландшафту будавалася на прынцыпах, якія павінны былі забяспечыць доўгатэрміновае карыстанне ўзнаўляемымі прыроднымі 

рэсурсамі. Разам з тым, як сведчыць аўтар кнігі “Прырода і ўлада” Йахім Радкаў, шматлікія даследаванні сучасных паляўнічых 

народаў свету пацвярджаюць адсутнасць у чалавека-паляўнічага прыроднага інстынкту, які заклікаў бы яго да абмежавання ў 

выкарыстанні прыродных рэсурсаў. Намаганні паляўнічых, калі карыстацца сучаснымі катэгорыямі, у значнай ступені 

скіраваныя на атрыманне максімальнага кароткатэрміновага прыбытку [1, c.47]. Дадзены пункт гледжання актуальны і для 

беларускіх рэалій. Аднак сярод паляўнічых, асабліва людзей сталага ўзросту, зафіксаваны меркаванні аб неабходнасці 

самаабмежавання ў адстрэле дзічыны. Напрыклад, такія абмежаванні аргументуюцца колькасцю папуляцыі жывёлы ў 

пэўным рэгіёне (мала, таму не здабываю). “Есьлі он [звер] не нада, не может быть іспользаван, я яго… не ахочусь. Дажэ 

тепер вот када зайца нету, з гоньчымі-то я ево і не дабываю”1. У інтэрв’ю старых паляўнічых сустракаецца матыў 

асуджэння звышпрагматычнага стаўлення да лясных дароў, да сітуацый, калі ўласная выгода паляўнічага ад эксплуатацыі 

                                                           
1 Запісана ў 2010 г. ад Гуцуляка Юрыя Фёдаравіча, 1962 г. нар. у г. Іўе Гродзенскай вобласці. 

